
Gaijgez le aen nanzdaez yinzcaiz giepnoix
haenx, riengzlaeng couh dwg onjdingh goekhugq.

Goekhuq itdingh
nungzcanjbinj gihdi. Vihliux guh nungzcanjbinj

onjdingh, aeu laebhwnj
gihdi, Loz Cuimeij gwn haemz gwn hoj lai lo.

“Mwh roengz mbanj, vunz cungj yawj dou
dangguh bouxguhyaeuh haeuj mbanj nei, cungj
mbouj leixlangh dou.” Loz Cuimeij daugngeix naeuz.

Loz Cuimeij lij geiq ndaej, de baez daih’ it
daeuj daengz Denhhoz Cin Veizsinh Cunh bungz
gienh saeh mbouj cwxcaih haenx. Ngoenzhaenx, de
daeuj daengz Veizsinh Cunh, de gangj gij ngoenznaj
lajmbanj densangh, gyoengq vunzmbanj doiq saeh
neix mbouj mizyinx.

Gyoengq vunzmbanj cungj dawz de dangguh
bouxguhyaeuh, caih de baenzlawz senhconz, cungj
mbouj leixlangh de.

“Siengj guh gienh sach ndei ndeu, baenzlawz
couh baenzlai nanz ne?” Loz Cuigauh siengj mbouj
doeng, roxnyinh nyapnyuk dangqmaz.

Loz Cuimeij mbouj gamsim, de daiq gyoengq
donzdui. daiq ceh duhvan caeuq bwnh caiq daeu;j
daengz Veizsinh Cunh.

Miz fulenz caeuq cunhveijvei bangcoh, Loz
Cuimeij ciuhai le baez hoih yienhciengz caemhsim
caemhdungx ndeu.

Ndaw ranzhoih cunhveijvei caenx rim gyoengq
vunzmbanj daeuj camgya haihoih haenx.

“Haujlai lauxbanj dawz ndaej huq couh deuz
lo, byawz rox mwngz dwg mbouj dwg buet deuz?”
Gyoengq vunzmbanj danggnaj daezok ngeizvaeg.

“Gou dwg vunz bonjdeih, ndaej deuz gizlawz
bae?” Loz Cuimeij daej riu mbouj baenz.

“Danghnaeuz raeuz dajndaem lo, daengzseiz
miz soucingz lo, mwngz ndaej baujgyaq cienzbouh
soucawx?” Gyoengq vunzmbanj youh daezok ngeiz—
vaeg.

“Gijneix gou baujewng guh ndaej daengz.” Loz
Cuimeij haengjdingh dwk han naeuz.

“Mwngz aeu gijmaz baujewng?” Gyoengq
vunzmbanj youh cam.

“Gou mienxcienz hawj ceh duhvan caeuq bwnh
hawj sou, caemhcaiq ciugseiz hwnjdou soucawx.”
Loz Cuimeij haengjdingh dwk hoizdap.

Ginggvaq cenglwnh haenqrem, gyoengq vunz—
mbanj deng gij caensim Loz Cuimeij gamjdoengh lo,
daihgya nyienh sawgsawq mbat ndeu.

Vihliux hawj vunzlai yawjraen caensim, Loz
Cuimeij dangciengz mienxcienz fat ceh duhvan
caeuq bwnh hawj vunzmbanj, caemhcaiq wngqcingz

daengzseiz hwnjdou bae soucawx duhvan.

Song ndwen gvaqglaeng, gyoengq vunzmbanj
moix gaen haj maenz gai duhvan hawj de. Miz
mbangj vunz ndaem benq reih haemq gvangq haenx,
song ndwen lai couh biengbaenz “hohfanhmaenz”.
Gyoengq vunzmbanj cimz daengz gij ndei ginghci
yauyiz “dinj onj vaiq” duhvan lo.

Miz gyoengq vunzmbanj daihlig cihciz, Loz
Cuimeij gihdi gig vaiq couh guh baenz lo.

Miz gij gingniemh duhvan le, Loz Cuimeij youh
doengh fwngz cauhlaeb fusihmij gihdi.

Mwh Loz Cuimeij daiq donzdui daiq cehhaeux
caeuq bwnh daeuj daengz mbanj Vangzginh Cin
Caidau Cunh, de cij rox, ciuq yungh gij gingniemh
Veizsinh Cunh gaenbonj hengz mbouj doeng.

Haemhhaenx, youq gwnz aen hoih cunhminz
velyi youz cunhveijvei cujciz haenx, Loz Cuimeij
naihsim guh senhconz, naeuz cauhlaeb haeuxfusih
gihdi, doiq gyoengq vunzmbanj dangdieg duet gungz
bienq fouq miz ndeicawq, caemhcaiq mienx ngaenz
hawj cehhaeux caeuq bwnh, baujewng hwnjdou
soucawx, hawj gyoengq vunzmbanj canh ndaej cienz.

Loz Cuimeij vah ngamq doek, gwnz hoihciengz
couh doxceng mbouj dingz, nauhhuhu.

“Rwz dingq dwg byouq, da raen cij caen.
Gyoengq nungzminz dou dwg aeu ndaej ndeicawq,
mbouj raen duzdouq mbouj langh yiuh.”

“Mwngz gangj baenzneix ndei, hoeng, dauqdaej
dwg baenzlawz bouxlawz rox?”

“Gangj lai mbouj miz yungh, mwngz guh
yienghndei hawj dou yawjyawj cij suengsoq!”

Doeklaeng, vunzlai mbouj angq sanq bae, hawj
Loz Cuimeij siengj mbouj daengz.

Mbouj miz banhfap, Loz Cuimeij cijndaej daiq
gyoengq boux gisuzyenz ndaw gunghswh haenx,
caenndang bae daengz Caidau Cunh guh yiengh
dajndaem.

Hoeng, mbwn mbouj guh ndei. Couh youq mwh
ngamq ndaem go’ gyaj roengzbae, byaj raez byaj
maenj, rumz haenq fwn hung.

Muenghyawj fwnraq baihrog conghcueng, Loz
Cuimeij baenz haemh ninz mbouj ndaek. De youq
ndaw sim caegcaeg gouz: Mehmbwn ha, mwngz couh
mbouj ndaej bang gou ha!

Ngoenz daihngeih haetromh, Loz Cuimeij caeuq
gyoengq boux gisuzyenz ndaw gunghswh gaenjgip
ganj daengz Caidau Cunh. Cij yawjraen: Ndaw naz
guhyiengh, go’gyaj ngamq ndaem haenx, lumj
gyoengq duzbya dai fouz youq gwnz raemx ndaw
naz.Yawjraen yiengh cingzgingj neix, Loz Cuimeij
siengj daej mbouj miz raemxda. De goq mbouj ndae;j
siengsim, caeuq gunghswh gisuzyenz itheij, yut hwnj
gavaq, dangh raemxhoemz, daeuj ndaw naz siujsim
riri gip go’ gyaj fouz haenx hwnjdaeu;j.

Vunz noix, hong lai, nyaengq le haujlai nanz,
baeg ndaej hwet in ga naet, de caeuq gyoengq
gisuzyenz ndaw gunghswh sam cingz hong cij
guhbaenz cingz ndeu.

Youq mwh Loz Cuimeij ceiq siengj ndaej vunz
bangcoh haenx, cunh cujyin Linz Dwzcangh daiq

vunz daeuj bang lo.
(4)



